
"Шупашкар 
хӳмисен 
юнла таре УС rr 

Ҫеҫпӗл Мишшин пурнӑҫӗн синкерлӗ-
хне пӗрисем вӑл Остер тапхӑрӗнче 
/П.Бекшанский/, теприсем вара татах 
та маларах - Шупашкар тапхӑрӗнчех 
/Н.Рубис/ - пуҫланнӑ тесе шутлаҫҫӗ. 
Маншӑн юлашки шухӑшӗ тӗрӗсрех пек 
туйӑнать. 

Аса илер-ха поэтӑн вилес умӗн 
хайланӑ сӑввисене. Вӗсенче кашнинче 
пекех инҫетри тӑван ҫӗршӗн тунсӑхла-
ни, уншӑн пӑшӑрханни-кулянни сисё-
нет. "Паянтан" сӑвӑран: 

Асап тӑвӗ ҫине ҫар уран 
Ҫӗршыва ҫавӑтса илсе карӗҫ. 
Шупашкар хӳмисен юнлӑ тарӗ 
Ҫӗмӗрнӗ чӗремре паянтан. 
Поэт куҫӗ умне Остер таврашӗнче те 

Шупашкар хӳмисем курӑннӑ. Чӑвашсем 
чул хӳме тесе тӗрмепе ун картине 
ытарлӑн палӑртнӑ. Юнлӑ тар тени вара 
тӗрмере ларакансен суран юнӗпе асап 
тарӗ тенине пӗлтерет. Эппин, тӗрмере 
ларнӑ вӑхӑт сӑвӑҫ чӗрине ӗмӗрлӗхех 
сусӑрлатса хӑварнӑ, унӑн синкерлӗхӗ 
шӑпах ҫав пулӑмпа ҫыхӑннӑ тени чӑнах 
та тӗрӗсрех темелле. 

Ҫӗршыва Асап тӑвӗ ҫине камсем 
илсе кайнине "Или! Или! Лама савахва-
ни!.." сӑвӑран пӗлме пулать: 

Таврара хурахсем ахӑраҫҫӗ, 
Тӳресем кӑмӑллӑн кулкалаҫ. 
Ҫар уранлӑ ҫӗршыв макӑрать-ҫке, 
Ун ҫине витӗнет тӗттӗм каҫ. 
"Хурахсем" тесе поэт хура халӑхпа 

патшалӑха ҫаратакансене палӑртни ик-
кӗленӳсӗр пек. Туресем вара - влаҫра 
ларакан "коммунизм бюрокрачӗсем" тата 
"тӑнсӑр такасем" /Ҫеҫпӗл Мишши ҫак 
выльӑхсемпе ҫар тата Чека ҫыннисене 
танлаштарнӑ/. Шӑпах ҫавсем Чӑваш 
ҫӗршывне 1920 ҫул вӗҫӗпе 1921 ҫул 
пуҫламӑшӗнче "хӗрес ҫумне пӑталаса 
лартаҫҫӗ", урӑхла каласан синкерлӗ 
лару-тӑрӑва кӗртсе укереҫҫӗ. 

Кӑштах хӑш-пӗр фактпа паллашар. 
Продразверстка йӗркине Раҫҫейре 1919 
ҫулта кӗртеҫҫӗ, унпа килӗшӳллӗн хрес-
ченӗн ҫитӗнтернӗ тыр-пулпа ытти апат 
ҫимӗҫӗн пӗр пайне патшалӑха памалла 
пулнӑ. Ҫавӑнпа чылай чухне хресчен 
кил-йышӗн выҫӑллӑ-тутӑллӑ пурӑнма 
тивнӗ. 

1920 ҫулта чӑваш хресченӗсен кӗле-
чӗсене тырӑ ытти ҫулхинчен сахалрах 
кӗнӗ. Анчах Мускав куҫӗнчен ӳкес 
килмен пуҫлӑхсем, пулӑшу ыйтас вы-
рӑнне, продразвертска планне 136 про
цент таран тултарнӑ. Ҫак "ҫитӗну" -
Чӑваш ревкомӗ /пуҫлӑхӗ Д.С.Элмень/ 
синкерлӗх енне пуснӑ пӗрремӗш утӑм. 
Чӑваш хресченӗсен ҫимелли хӗле кӗнӗ-
кӗменех пӗтсе ларнӑ, ҫавна май хӑшӗ-
пӗри вӑрлӑхлӑх тырра авӑртма пуҫла-
нӑ. 

Иккӗмӗш /чи йӑнӑш/ утӑм - Совет-
сен VIII съезчӗ вӑрлӑха ытларах ял 
кӗлечӗсенче упрамалла тесе йышӑнни. 
Кун хыҫҫӑн Чӑваш автономи облаҫӗн 
пуҫлӑхӗсем тунӑ синкерлӗ ӗҫсен шутне 
ҫаксене кӗртмелле: 

1 / хресченсене съезд йышӑнӑвӗн 
ырӑ пӗлтерӗшӗсене ҫителӗклӗ таран 
ӑнлантарманни, ӑнлантару вырӑнне ыт
ларах хӑрату мелӗсемпе усӑ курни; 

2/ ялсенчи коммунистсемпе вулӑс 
пуҫлӑхӗсен сумӗ-хисепӗ тата хастар-
лӑхӗ ҫителӗклӗ пулманни; 

3/ автономи пуҫлӑхӗсен хушшинче 

класс кӗрешӗвӗ хӗрсе пыни, чӑвашсен 
Октябрь революцийӗ пулман, ҫавӑнпа 
та татӑклӑ хирӗҫӳ вӑхӑчӗ ҫитмеллех 
тесе ӗненни, ҫавна май хӑйсене хирӗ-
ҫле ӗҫсене пурне те контрреволюципе 
танлаштарни; 

4/ "Чаппан вӑрҫине" юри провокаци-
лесе хӗтӗртни, пин ҫурӑ ытла салтака 
чӗнтерсе хресченсен шучӗпе тӑрантса-
ҫитерсе усрани; 

5/ пӑлхава хутшӑннисене /пин ҫынна 
яхӑн/ судсӑр-мӗнсӗр персе пӑрахни... 

Списока тэтах та тӑсма, кашни 
пунктне фактсемпе ҫирӗплетме пулать. 
Ахальтен мар Чулхула облаҫӗпе Тутар 
республикинчи лару-тӑру чылай ҫӑмӑл-
рах пулнӑ, вӗсен ҫӗрӗсем ҫине ҫумӑр 
пӗр пӗрчӗ те ытлашши ӳкмен пулсассӑн 
та куршӗсем Мускав панӑ продраз
верстка планне ҫав тери ирттерсе 
тултарман, вӑрлӑх пухмалли норми те 
чылай пӗчӗкрех пулнӑ. Ҫавсем лару-
тӑрӑва хӗтӗртсе те ҫынсене хӑратса 
хресчен тусӗмне вӗҫне ҫитермен, пин 
ҫурӑ салтака чӗнсе илсе вӗсене "упшур 
командин" /XVIII ӗмӗрте чӑваш ялӗсенче 
хресчен шучӗпе тӑранса пурӑннӑ патша 
салтакӗсем/ ӗҫне тума ирӗк паман. 
Енчен те С.Элменпе унӑн ушкӑнё ҫав 
йӑнӑшсене туман пулсассӑн Чӑваш ав
тономи облаҫӗнчи выҫлӑх чылай ҫӑмӑл-
рах иртетчӗ, ҫӑкӑр татӑкӗшӗн тӗнче 
касса ҫуреме ҫӗр-ҫӗр пин ҫын таран 
тухса каймастчӗ... 

"Cap уранлӑ ҫӗршыв макӑрать-ҫке" 
тесе ҫырнӑ чух Ҫеҫпӗл Мишши ҫак 
синкерлӗхе туйса тата курса тӑнӑ-тӑр. 
Пӑлхав шӑпах вӑл тӗрмере ларнӑ чух 
пулса иртнӗ-ҫке, Чека камерисене ун 
чухне пилӗк ҫӗре яхӑн хресчен тытса 
хупнӑ, вӗсене хӗненӗ те асаплантарнӑ. 
Ҫеҫпӗл Мишши ҫаксене пӗтӗмпех пӗлнӗ 
тата хӑйӗн куҫӗпе курнӑ. Ҫав тӗрме 
хӳмисем чӑннипех юнлӑ тата тарлӑ 
пулни ӑна пӗрре те иккӗлентермен. 

Поэт шӑллӗн Гурий Кузьминӑн "Пич-
чем ҫинчен" аса илу кӗнекинче /Шупаш
кар, 1973/ ҫапларах йӗркесем пур: 
"Комисси хваттерсем пӑхса ҫӳренӗ вӑ-
хӑт тӗлне облаҫе йӗркелеме килнӗ 
ответлӑ ӗҫри ҫынсен чылайӑшӗн хват
терсем пулнӑ. Тӗслӗхрен: пӗри хальхи 
Хӗрлӗ площадьри икӗ хутлӑ йывӑҫ 
ҫуртра пурӑннӑ. Мишша ҫак ҫынна 
темшӗн, те тимӗр-кӑвак утпа хула тӑрӑх 
кумса ҫуренӗшӗн /ӑна ӗҫе те, ӗҫрен 
килне те яланах рысакпа ӑсататчӗҫ/, 
юратмастчӗ, совет чиновнике тетчӗ... 
Хваттерсене тӗрӗсленӗ чух ҫав ҫын 
комиссие ҫывӑха та ярасшӑн пулман, 
анчах комисси членӗсем вӑйпах пырса 
кӗреҫҫӗ те ҫаксем, арӑмӗпе иккӗшӗ, 
икӗ хутлӑ ҫуртри пулӗмсене пӗтӗмпех 
хӑйсем йышӑннине курса тӗлӗнеҫҫӗ. 
Мишша кун пек чух куҫран каламасӑр 
чӑтаймастчӗ: "Ӗмӗтсемпе эсир, юлташ, 
пӗртте коммунист пек мар, улпут пек 
хӑтланатӑр, икӗ хутлӑ ҫурта иккӗн 
йышӑннӑ та - комиссие хӑрататӑр. 
Сире, икӗ ҫынна, ҫӳлти хутне йышӑнсан 
та керменте пурӑннӑ пек пулать... аялти 
хута паянах хӑвӑр япалӑрсенчен таса-
тӑр, ыран кунта пысӑк ҫемьеллӗ рабочи 
вырнаҫать", - тет Мишша. Ытлашши 
лаптӑк пурри ҫинчен акт ҫыраҫҫӗ те 
тухаҫҫӗ комисси членӗсем". 

Хӑйӗн вырӑсла ҫырнӑ аса илӗвӗнче 
Г.Кузьмин ҫав ҫыннӑн должноҫӗпе чӑн 

хушаматне те палӑртать, вӑл облаҫ ҫар 
комиссаре И.Ефимов пулнӑ, каярах ҫав 
ҫын Шемшер хресченӗсене пӑлхав 
ҫӗклеме провокациленӗ. 

"П&летӗн-и, Коля, - тет Мишша, -
конфискациленӗ япаласен складне 
тӗрӗсленӗ вӑхӑтра яваплӑ ҫынсем тунӑ 
преступленисене асӑрхарӑм, - Ҫеҫпӗл 
каланине аса илет Гурий Кузьмич. -
Темиҫе кун каялла облчека председа
теле /И.Кадушин/ тата И.Ефимов килчӗҫ. 
Пӗрремӗшӗ хӑй валли хӑнтӑр кӗрӗкӗ 
тата мӑшӑрӗ валли хаклӑ йышши тиртен 
ҫӗленӗ кӗрӗк илсе кайрӗ. Ефимов вара 
арӑмӗ валли ҫеҫ. Ун кӗрӗкӗ те хаклӑ 
тиртенччӗ. Ефимов ҫакӑн пек путсӗр 
ӗҫсемпе ҫыхӑннине ӑнланатӑп-ха, вӑл 
тата тискертереххине те тума пултарать. 
Чека председателей хӑтланкаларӑшӗ 
вара пуҫа вырнаҫмасть. Эпӗ ку таран-
чченех ҫак аппаратра тӗрӗслӗхе сутман 
"кристалсем" ӗҫлеҫҫӗ тесе шухӑшланӑ. 
Халӗ мӗн тумалла чыссӑр ҫак ҫынсем-
пе?" - ыйтать Мишша. "Эсӗ вӗсене мӗн 
тума пултаратӑн?" - кӑсӑкланать Нико
лай. - Арестлеме пирӗн ирӗк ҫук. Парти 
обкомне тата ревкома пӗлтересси ҫеҫ 
юлать..." 

Ҫапла тӑвать те ревтрибунал пред
седателе. Ларура облвоенком питӗ 
хытӑ шавланӑ иккен, поэта элекҫӗпе 
танлаштарнӑ, ӑна ӗҫрен кӑларса яма 
хистесе калаҫнӑ. 

Ҫак ӗҫ хыҫҫӑн Ҫеҫпӗл Мишшине 
облчекара тата облвоенкоматра ӗҫлекен-
сенчен хӑшӗ-пӗри питӗ курайми пулса 
ҫитнӗ. Чи малтан кунта облчека предсе
дателей ҫумне, вӑрттӑнлӑх пай пуҫлӑхне 
И.Маркова аса илмелле. Шӑпах ҫав ҫын 
Ҫеҫпӗле арестлесе шӑршлӑ та нурӗ 
путвалта тертлентерет, сӑлтавсӑр-мӗнсӗр 
уйӑх ытла тӗрмере усрать, поэтӑн мӗн 
пур шанчӑк-ӗмӗтне хуҫать, кун кӗнекисе-
не вуласа унӑн чунне тислӗкпе вара-
лать... Поэтшӑн ҫав ҫынсем чӑннипех 
хурах пек курӑннӑ ӗнтӗ. Шӑпах ҫавӑн 
йышшисем Чӑваш ҫӗршывне пӑталаса 
йуҫӗ эрех ӗҫтереҫҫӗ, чӑваш ирӗклӗхне 
тӗттӗм каҫпа витеҫҫӗ. Ефимовпа Марков 
- Шемшерте тӑкӑннӑ юншӑн айӑплӑ 
коммунистсем. Шӑпах ҫав "пӗчӗк пилат-
сем" /Христоса Пилат хушнипе пӑтала-
нине асра тытса калатӑп/ хушнипе хӗрӗх 
хресчене персе пӑрахаҫҫӗ, тӑватӑ 
ҫӗрӗшне арестлесе тӗрмере асапланта-
раҫҫӗ. 

Ҫеҫпӗле асӑннӑ ҫак фактсем хуҫмал-
липех хуҫаҫҫӗ. Вӑл хӑйӗншӗн мар, 
чӑваш халӑхӗшӗн, унӑн ирӗклӗ те тулӑх 
пурнӑҫӗшӗн ҫунса-ӗмӗтленсе пурӑннӑ, 
1921 ҫулта вара Чӑваш ҫӗрӗ, унӑн 
чӗлхи ҫӗр ҫинче пӗтсе пынине пуҫӗпех 
ӗненме тытӑннӑ, унӑн малтанхи хавха-
лану поэзийӗ чун-чӗре ыратӑвне чӗррӗн 
кӑтартакан сӑвӑсемпе ылмашӑннӑ. /Тан-
лаштарма - паян пичетленекен ярӑм. -
Ред./. 

Ҫак тапхӑрта пире Ҫеҫпӗл йыхравӗ 
чӑмӑртанма, XXI ӗмӗрте те уйрӑм халӑх 
пек упранса юлма пулӑшӗ. Чӗлхемӗре, 
тӑван культурӑмӑра юратмалла пирӗн, 
ҫавсене Ҫеҫпӗл Мишшинчен кая мар 
хисепе хумалла. Малалла, Ҫеҫпӗл патне! 

